
Abstract. Introduction. The article is dedicated to analyzing the migration, settlement centers, and 
adaptation processes of repatriates (ethnic Kazakhs) in East Kazakhstan. It is currently important and 
relevant to study the specific features of migration, settlement, and adaptation of repatriates in the 
local environment - people who have lived outside their historical homeland for many years or even 
decades and have coexisted with other ethnic communities. According to statistical and specialized 
studies, since the 1990s, repatriates from Mongolia were among the first to relocate to the eastern 
region of Kazakhstan, followed later by arrivals from China and other countries. From 1991 to 2024, 
there was an observed outflow of other nationalities from East Kazakhstan, while the migration of 
ethnic Kazakhs from neighboring countries contributed to the increase in the region’s population.                                     
The purpose of the study is to identify certain issues related to the migration and adaptation process 
of repatriates who have returned to the East of Kazakhstan. To achieve this goal, the main stages of 
the migration process, its ethno-social causes, the peculiarities of settlement in populated areas are 
analyzed, and the work carried out by national and local authorities to support adaptation is examined. 
As a result, it was revealed that repatriates generally choose nearby border regions with similar 
geographic and climatic conditions. Therefore, the majority of those coming to the east of Kazakhstan 
are from China and Mongolia. The main reasons for returning are concerns about their children's 
future and a desire to return to their ancestral homeland. The return of ethnic Kazakhs contributed not 
only to the country's demography but also to its potential. The article examines the measures and 
social support provided by government and local administrations in the process of settlement and 
adaptation. It concludes that the successful implementation of migration and adaptation processes in 
East Kazakhstan is due to the targeted and comprehensive approach of national and local authorities 
in implementing the “state program”. 
Keywords: East Kazakhstan, repatriates, adaptation, migration, emigration, demography, China, 
Mongolia, Semey, Ulan, settlement 

Аңдатпа. Кіріспе. Мақала Шығыс Қазақстандағы қандастардың көші-қоны, орналасу 
орталықтары мен бейімделу барысындағы мәселелерді талдауға арналған. Бүгінде жүздеген, 
ондаған жылдар бойы шет елдерде өмір сүрген қандастарымыздың тарихи Отанға көші-қоны, 
қоныстануындағы ерекшеліктері, жергілікті ортаға бейімделуіндегі мәселелерді зерттеу 
маңызды, әрі өзекті. Статистикалық және арнайы зерттеулерге сүйенсек, Қазақстанның шығыс 
аймағына 1990 жылдардан бастап-ақ Моңғолиядағы қандастарымыз алғашқылардың бірі 
болып қоныс аударса, кейіннен Қытайдан, т.б. елдерден келген. 1991–2024 жж. аралығында 
Шығыс Қазақстаннан басқа ұлт өкілдерінің көшіп кету құбылысы байқалса, керісінше 
шекаралас елдерден келген қандастардың көші-қоны халықтың сандық құрамын көбейтуге 
ықпал етті. Зерттеудің мақсаты Қазақстанның Шығысына оралған қандастардың көші-қон 
үдерісі мен бейімделудегі кейбір мәселелерін айқындау. Мақсатқа жетуде көші-қон үдерісінің 
негізгі кезеңдерін, оның этноәлеуметтік себептерін, елді-мекендерге орналастырудағы 
ерекшеліктерді талдау, олардың бейімделуіндегі мемлекеттік және жергілікті биліктің 
атқарған қызметтерін көрсету. Нәтижеде қандастар негізінен өздеріне жақын шекаралас және 
географиялық-климаттық жағдайы ұқсас аймақтарды таңдайтындығы айқындалды. 
Сондықтан шығысқа келіп жатқан қандастардың басым бөлігі Қытай және Моңғолия 
елдерінен келгендер. Елге оралудағы негізгі себеп ұрпағының болашағы, ата қонысқа оралу. 
Қандастардың елге оралуы еліміздің демографиясына ғана емес әлеуетіне де үлес қосты. 
Мемлекеттік және жергілікті әкімдіктердің қандастарды қоныстандыру, бейімдеу барысында 
атқарылған іс-шаралар, әлеуметтік көмектері қарастырылды. Шығыс Қазақстандағы көші-қон 
және бейімделу процестерінің сәтті өтуі республикалық және жергілікті билік органдарының 
«мемлекеттік бағдарламаны» жүзеге асыру жөніндегі мақсатты және кешенді тәсіліне 
байланысты деген қорытындыға келеміз. 
Түйін сөздер: Шығыс Қазақстан, қандастар, бейімделу, көші-қон, эмиграция, демография, 
Қытай, Моңғолия, Семей, Ұлан, қоныстану 

Аннотация. Введение. Статья посвящена анализу миграции, центров размещения и 
адаптационных процессов кандасов (соотечественников) в Восточном Казахстане. В 
настоящее время важно и актуально исследовать особенности миграции, поселения и 
адаптации в местной среде соотечественников, которые долгие годы, а порой и десятилетия, 
проживали за пределами исторической родины. По статистическим и специальным 
исследованиям, начиная с 1990-х годов в восточный регион Казахстана первыми переселились 
соотечественники из Монголии, позже – из Китая и других стран. В период с 1991 по 2024 год 
наблюдался отток представителей других национальностей из Восточного Казахстана, в то 
время как миграция соотечественников из сопредельных стран способствовала увеличению 
численности населения. Цель исследования – выявить некоторые вопросы, связанные с 
процессом миграции и адаптации соотечественников, вернувшихся на восток Казахстана. Для 
достижения этой цели анализируются основные этапы миграционного процесса, его 
этносоциальные причины, особенности расселения по населенным пунктам, а также 
рассматривается работа, проделанная государственными и местными властями по адаптации 
переселенцев. В результате выяснилось, что соотечественники, как правило, выбирают 
близлежащие приграничные регионы с аналогичными географическими и климатическими 
условиями. Поэтому большинство прибывших в восточные регионы Казахстана составляют 
выходцы из Китая и Монголии. Основными причинами возвращения являются стремление 
обеспечить будущее потомков и возвращение на родную землю. Миграция соотечественников 
внесла вклад не только в демографию, но и в потенциал страны. В статье рассматриваются 
мероприятия и социальная поддержка, оказанные государственными и местными органами 
власти в процессе размещения и адаптации соотечественников. Делается вывод, что успешное 
прохождение миграционных и адаптационных процессов в Восточном Казахстане связано с 
целенаправленным и комплексным подходом республиканских и местных органов власти к 
реализации государственной программы. 

проблемы миграции и адаптации // Asian Journal “Steppe Panorama”. 2025. Т. 12. № 3.                                      
С. 900–915. (На Каз.). DOI: 10.51943/2710-3994_2025_12_3_900-915 
 

Кіріспе 
Қазақстан республикасы тәуелсіздік алған алғашқы жылдарда-ақ алдына қойған 

бағыттарының бірі шет елдердегі отандастарды елге қайтару еді. Әрине елге оралған 
қандастар ең бірінші демографиялық саясатымыздың оңтайландыруына ықпал етсе, екіншіден 
елдің әлеуетіне де қосар үлесі мол. Тарихи отанға әсіресе Қытай, Моңғолия елдерінен оралған 
қандастарымыздың ұлттық мұраларымен құндылықтары еліміздің мәдени мұраларының 
толығуына, ұмыт бола бастаған кейбір құндылықтарымыз бен өнеріміздің жаңғыруына үлесі 
зор. Сонымен бірге жүздеген, ондаған жылдар бойы тарихи отанынан тыс шет жерлерде мекен 
еткен және әлі де болса сол бөгде этникалық қауымдастық қоршауындағы қандастарымыздың 
ұлттық болмысын сақтап қалуын, ассимиляцияға түсу қаупін, олардың тарихи Отанына 
оралуы мен жергілікті ортаға бейімделуін зерттеу этнологтардың алдында тұрған маңызды 
міндет, әрі өзекті мәселелердің бірі. 

Кеңестік жүйе ыдырай бастағаннан ақ, тарихи Отанына оралғысы келген шет елдегі 
қандастар әрекет ете бастады. Сонау 1990 ж. бастап ақ, «еңбек миграциясы» деген желеумен 
Моңғолиядағы қандастар келе бастағаны белгілі. Ал, тәуелсіздігімізді алған күннен бастап 
алыс және жақын шет елдердегі отандастар елге бет бұрды, оларға мемлекет тарапынан қолдау 
білдіріп көптеген жеңілдіктер жасалды. Соның бірі «Халықтың көші-қоны туралы»                                  
1997 жылы 13 желтоқсандағы № 204 Заңы (ҚР Заңы, 1998). Аталған заң көші-қон мәселесін 
реттейтін алғашқы құжаттардың бірі болды. Онда халықтың көші-қонын реттеудің негізгі 
принциптері, көші-қон субьектілері, оларды тіркеу, еңбек көші-қонын жүзеге асыру, т.б. 
баптар қарастырылған. 2003 жылы наурызда «Халықтың көші-қон туралы» Заңына өзгерістер 
мен толықтырулар енгізіліп, заңның 1-бабына сәйкес «оралман» мәртебесі енді. «Оралман» 
ұғымы ұлты қазақ, бірақ азаматтығы жоқ, дегенмен де Қазақстанда тұрақты өмір сүруге келген 
қазақтың бір бөлшегін түсіндіреді. Қандастарға «оралман» статусының берілуі ең алдымен 
оларға көрсетілетін әлеуметтік көмектерді алуға жеңілдік еді. Бұл жөнінде зерттеушілер: 
«Барлық құжаттарда, ғылыми басылымдарда және баспасөз беттерінде «репатриант» 
ұғымымен бірге қазақ тіліндегі «оралман» ұғымы да қатар айтылып та жазылып та жүрді. Елге 
оралып жатқан қандастардың мәртебесін, саяси әлеуметтік-мәдени қажеттіліктерін анықтау 
қажет болды, осындай қажеттіліктерге байланысты Қазақстан елінің әлеуметтік-саяси 
өмірінде «оралман» деген жаңа ұғым қалыптасты» - деп жазады (Амантаева, и др., 2013: 60). 
Бұл заң 2011 жылға дейін өзгеріс, толықтырулармен жұмыс істеді. ҚР 2011 жылғы                                    
22 шілдедегі № 477-IV Заңымен 1997 жылғы Заң күшін жойды. Жаңартылған заңда 
оралмандардың көшіп келу квотасын белгілеу, оларды нақты аймақтарға орнықтыру және 
құқықтары мен міндеттеріне қатысты жекелей баптар енгізілді (ҚР Заңы, 2011). Мұнда 
олардың көші-қонын ұйымдастыру, таңдауларына қарай орналастыру, жергілікті ортаға 
бейімдеу мәселелерін шешу, т.с.с. қызметтерді жергілікті басқару ұйымдарына жүктеді. 
Жалпы, «оралман» ұғымы халықаралық «репатриант» ұғымының баламасы іспеттес. Аталған 
ұғым зерттеулерде, мемлекеттік актілерде, құжаттарда, баспасөз беттерінде жиі 
қолданылғанмен «оралман» атауын қандастардың өзі жылы қабылдай қойған жоқ. Себебі, 
кейбір пікірлерге қарағанда олар өздерін кезінде Отанын тастап қашып кеткендердің 
ұрпақтарының оралуы деп ұғынып, ата мекендегі қазақтардан бөлектейді деп түсінді. 
Осылайша бұл атауға қатысты әртүрлі пікірлер болды. Халық арасындағы осындай әртүрлі 
пікірлерді ескере отырып, ҚР Президенті Қасым-Жомарт Тоқаев 2019 жылы оралмандарды 

«қандас» деп атауды ұсынды. Міне осы кезеңнен бастап «қандас» атауы ресми құжаттарға да 
ене бастады. Нәтижеде көп ұзамай заңға өзгерістер енгізіліп, ҚР Заңына сәйкес                                  
13.05.2020 жылғы № 327-VI Заңымен шет жерлерден оралған этникалық қазақтар ресми түрде 
«қандастар» деп аталды. Заң бойынша «қандас» термині – бұрын Қазақстан азаматтығы 
тіркеуінде тұрмаған, көші-қоны мәселелері жөніндегі уәкілетті органның белгілеген 
тәртібімен тиісті мәртебе алған этникалық қазақ, немесе ұлты қазақ отбасы мүшелері 
(Калшабаева, Сейсенбаева, 2024: 16). Сонымен тарихи Отанына оралған қазақтар «оралман» 
емес «қандас» мәртебесімен аталды Қабылданған атау отандастарымыздың көңіл-күйінен 
шықты десек те болады, себебі, «қандас» бір жағынан оларды бөлектемей жақындықты 
білдірсе, екіншіден осы ата-мекеннен шыққан төл халықтың бөлшегіміз деп есептеді. 

Зерттеуде негізінен Шығыс Қазақстанға келген қандастардың көші-қоны мен олардың 
өңірге бейімделу мәселелері қарастырылады. 1997 жылы Шығыс Қазақстанда сеператистік 
пиғылдар күшейді (орыс ұлтының басым болуы), ал бұл еліміздің тұтастығы мен қауіпсіздігіне 
нұқсан келтіруі мүмкін еді. Оның үстіне өңірдің әлеуметтік – экономикалық дамуын үйлестіру 
мақсатында ШҚО-на Семей облысын қосады. Сондықтан зерттеуде 1997 ж. дейін ШҚО                                  
көші-қон үдерісі жеке қарастырылса, 1997–2022 жж. дейін Семей облысы енген аймақ бірге 
беріледі. Ал, 2022 жылы екі облыс қайта бөлініп, Семей облысы Абай облысы болып 
құрылады. Осы кезеңнен бастап өңірге қатысты деректер Шығыс Қазақстан бойынша беріледі. 

Жалпы, ҚР өзінің этносаясатында этникалық қазақтардың көші-қонындағы орналасу 
ерекшеліктерін, әлеуметтік-мәдени, рухани тыныс-тіршілігіндегі сұраныстары мен 
қажеттіліктерін анықтай отырып қоныстандыруды оңтайлы шешкен. Қандастардың біз 
қарастырып отырған нысандағы өңірге Қытай, Моңғолиядан келіп орнығуы қазақ санының 
көбеюіне де, ұлттық дәстүрлеріміздің жандануына, мәдениетіміздің озық үлгілерін жастар 
арасында кеңінен насихаттауда ықпал етті. Тарихымыздағы қандастардың көші-қоны үдерісі, 
бейімделуін талдау, тарихи-теориялық және тәжірибелік жағынан өзекті мәселеле. 
Полиэтникалық сипатымен ерекшеленген аймаққа қандастардың орнығуын бекіте отырып, 
оларға мемлекеттік, жергілікті әкімдіктердің қолдауын назардан тыс қалдырмағанымыз жөн. 

 
Материалдар мен әдістер 
Тақырыпқа қатысты арнайы зерттеулер, үкіметтің бағдарламалық құжаттары, 

демографиялық жылнамалар, көші-қон департаменттерінің статистикалық материалдары 
және далалық этнографиялық экспедиция материалдары, ресми сайттардағы үкімет 
ақпараттары зерттеудің негізін құрайды. 

Материалдар тізбегіне «К.Қ. Нұрымбетованың Тәуелсіз Қазақстандағы репатриация 
мәселелері мен болашағы: тарихи талдау» еңбегі жатады. Онда Қазақстандағы репатриация 
мәселесі, олардың көші-қоны, саны талданса (Нұрымбетова, 2010), Ю.Н. Гужвенконың 
(Цыряпкина) «Этносоциальное развитие Восточного Казахстана в 1990-е гг.» зерттеуінде 
Шығыс Қазақстан халықтарының ұлттық құрамын, этноәлеуметтік дамуын, елге оралған 
қандастардың қоныстануындағы ерекшеліктер қарастырылған (Гужвенко,2010c).                                  
Сол сияқты А.С. Сейсенбаеваның «Жетісу аумағындағы репатрианттар: этномәдени және 
миграциялық үдерістер» атты зерттеуі (Сейсенбаева, 2014), М.С. Карибаевтың                              
«Шығыс Қазақстандағы этникалық репатрианттар: күнделікті тарихы») (Карибаев, 2021) және 
А.С. Жанбосинова мен М. Карибаевтың Шығыс Қазақстан мысалында жазған 
репатрианттардың бейімделу мәселелері (Жанбосинова, Карибаев, 2019) зерттеулері де 
маңызды дерек болса, Б.К. Қалшабаева, А.С. Сейсенбаеваның «Қазақстан республикасының 
этносаясатындағы қазақ диаспорасы және репатрианттар (Жетісу аймағы материалдары 
бойынша тарихи-этнографиялық зерттеу)» атты) еңбегі ҚР бағдарламаларының 
репатрианттарды көші-қоны мен орнықтырудағы кейбір мәселелерді ашады 
(Қалшабаева,Сейсенбаева, 2024). Б. Қалшабаеваның «Kazakh Repatriates (Kandas) From China: 
Kazakhstan Ethnopolitics of and Migration Issues: Processes of Adaptation of Kazakhs (Kandas) in 
the Historical Motherlan» атты Сингапурдан шыққан еңбегі де Қытай және Моңғолиядан келген 
қандастардың елге орнығуындағы мәселелерді жан-жақты қарастырады (Kalshabayeva, 2025). 

Аталған зерттеулердегі материалдар да біздің мақаламызға арқау болды. Ел арасынан жинаған 
далалық этнографиялық материалдар да қандастардың жай-күйін дәйектеуде маңызды. 

Зерттеу жалпы ғылыми тарихи қағидалылық, жүйелілік, салыстырмалы әдістер мен 
далалық этнографиялық тәсілдер арқылы эксперименталды талдауға негізделді. Мәселен, 
тарихи-салыстырмалы әдіс арқылы зерттеуде Қазақстанның шығысына көбіне өңірге жақын 
шекаралас Моңғолия және Қытайдан көбірек келетіндігі айқындалды. Өңір көпэтносты 
болғандықтан қандастарды қазақтар шоғырланған аймақтарға қоныстандыру арқылы 
бейімделдің оңтайлы тәсілдерін қолданды. 

Қазақстанның шығысындағы қандастардың сандық-сапалық көрсеткішін, қоныстары 
мен орналасуын ұйлестіруде жергілікті халықтармен айырмашылықтарын жақындату, 
болашағын талдау жағдайында кешенді, жүйелі қарауда ғылыми обьективизм қағидасына 
басымдық берілді. 

 
Талдау 
Қандастардың тарихи Отанға көші-қоны, қоныстануы, әлеуметтік-мәдени жай-күйі, 

бейімделуіндегі мәселелерді зерттеу еліміздің демографиялық даму бағытын болжауға, мол 
қазына рухани мұрасы мен құндылықтарын жаңғыртуға мүмкіндік алатынымыз сөзсіз. Тарихи 
оқиғаларға байланысты елден сырт жерлерге қоныс аударған қандастар мемлекет тарапынан 
көрсетілген қолдаулардың арқасында елге көптеп орала бастады. Елге оралған қандастар 
жөнінде зерттеулер жүргізіліп, диссертациялар қорғалды, көлемді еңбектер жазылды. Шет 
елдердегі қандастардың елге оралуындағы негізгі факторларды Е.Ю. Садовскаяның 
«Миграция в Казахстане на рубеже ХХІ века: основные тенденции и перспективы»                          
(Садовская 2001: 105–109) атты еңбегінде жан-жақты қарастырып, тәуелсіздіктің алғашқы 
жылдары елге келген Моңғолиядағы қазақтардың оралу себептерін яғни болашақ ұрпағының 
қамын ойлап, өз елінде білім алып көркеюді армандап, «еңбек миграциясы» деген сылтаумен 
елге оралғандығын жазады. К.Қ. Нұрымбетованың «Тәуелсіз Қазақстандағы репатриация 
мәселелері мен болашағы: тарихи талдау (1991–2008 жж.)» зерттеуінде Қазақстан үкіметінің 
қандастарды елге қоныстандыру барысындағы мемлекеттік бағдарламалары,                                            
1990–2000 жылдардағы көші-қон үдерісінің динамикасы, ерекшеліктері мен қиыншылықтары, 
оларды аймақтар бойынша қоныстандыруы мен мемлекеттің әлеуметтік қолдауы және ондағы 
проблемаларды көрсетеді (Нұрымбетова, 2010). Сырттан келіп жатқан қандастардың тарихи 
Отанындағы бейімделуіне талдау жүргізген зерттеу С.А. Амитовтың «Социальная адаптация 
этнических репатриантов в современном казахстанском обществе (социологический анализ)» 
(Амитов, 2010) диссертациясында қандастардың бейімделуіндегі кертартпа мәселелер мен 
бағдарламаларға талдап, жергілікті ортаға сіңісудің негізгі факторларын атап, ұсыныстар 
береді. Б. Шуршитбайдың «Қазақ баспасөзіндегі оралмандар мәселесі: тарихи талдау                                   
(1991–2009)» (Шуршитбай, 2010) зерттеуінде де қандастардың Отанға оралу тарихы, 
қандастардың құқықтық мәселесі, көші-қонға қатысты заңдар мен құжаттар, әлеуметтік 
жеңілдіктердің дұрыс пайдаланылмауы, азаматтық алу, т.б. проблемалардың баспасөз 
беттерінде талқылануын зерттейді. 

Б.К. Қалшабаеваның «Орта Азия қазақтары (тарихи-этнографиялық)» монографиясының 
(Қалшабаева, 2011: 275) соңғы тарауында қандастарымыздың көші-қон үдерісі, оларды тарихи 
Отанға қоныстандыру саясаты, саны, этнографиялық ерекшеліктері мен жергілікті ортаға 
бейімделудегі қиындықтары және әлеуметтік-мәдени мәселелерін шешудегі атқарылған 
жұмыстары қарастырылған. А.Б. Қалыш және Д. Қасымованың «Поле и смыслы 
социокультурной интеграции этнических репатриантов (Қалыш, Қасымова, 2014) және 
«Репатрианты Казахстана: Казахстан в системе транснациональной миграции в условиях 
глобализации» атты еңбектерінде де (Қалыш, Қасымова, 2015). қандастардың көші-қоны мен 
бейімделуіндегі оңтайлы және кертартпа проблемаларды жан-жақты көрсетеді.                                        
Б.К. Қалшабаеваның 2012–2014 жж. «Қазақ диаспорасы және репатриация: этномәдени 
мұраларын зерттеу және тарихи Отанға бейімделу» (№ 1147) атты ғылыми жоба есептері 
Қытай, Моңғолия, Өзбекстан, Түркия т.б. елдерден Қазақстанның оңтүстік-шығысына 

қоныстанған қандастардың этномәдени ерекшеліктерін талдаған мәліметтері де аталған 
тақырыптағы зерттеулерге құнды мәлімет бере алады (Қалшабаева, 2012). «Алматы 
агломерациясы: этнодемографиялық және миграциялық даму ерекшеліктері мен динамикасы 
(1991–2007 ж.ж.)» атты Қ.Қ. Сүлейменованың зерттеуіндегі «Этнодемографиялық үрдістердің 
динамикасына оралмандардың әсері» атты параграфында Алматы облысына шетелдерден 
келген қандастар жөнінде жан-жақты талданады, олардың әлеуметтік мәселелері 
қарастырылады (Сүлейменова, 2009). Қазақстандағы миграциялық үдерістер мен 
қандастардың жергілікті ортаға қалай бейімделу қажеттігіне социологиялық талдау жүргізіп, 
ұсыныстар берген М.С. Садырова, С.А. Амитовтың да (Садырова, Амитов, 2014: 185) 
еңбектерінің маңызы жоғары. Аталған жоғарыдағы еңбектерде нақты сол Шығыс Қазақстан 
аймағы болмағанмен, олардың елге оралуындағы көші-қонын, орналасуын талдауда маңызды 
мәліметтер кездеседі. 

Қазақстанның шығыс аймағындағы қандастардың көші-қоны жөнінде Ю.Н. Гужвенко 
«Этносоциальное развитие Восточного Казахстана в 1990-ее гг.» атты зерттеуінде 1990 
жылдардағы Шығыс Қазақстанның этноәлеуметтік және этнодемографиялық жағдайын 
көрсете отырып, Қытай, Моңғолиядан этникалық қазақтардың көші-қоны, олардың 
қоныстануы мен бейімделуіндегі кейбір проблемалар жөнінде талдау жасайды (Гужвенко, 
2010). А.С. Уалтаева да Шығыс Қазақстанға қоныстанған этникалық қазақтардың орнығуы, 
саны мен әлеуметтік мәселелері жөнінде жазады (Уалтаева, 2005). Қандастардың бейімделуі 
барысында тудырған кейбір мәселелер, оны шешудің жолдары мен жетілдіру жөнінде 
ұсыныстар берген А. Жанбосинова мен М. Карибаевтың «Вопросы адаптации репатриантов в 
проекте ПРООН на примере Восточного Казахстана» тақырыбындағы мақаласы да жан-жақты 
мәліметтер береді (Жанбосинова, Карибаев, 2019). М.С. Карибаевтың «Шығыс Қазақстандағы 
этникалық репатрианттар: күнделікті тарихы» атты диссертациясында Қазақстанның 
репатриациялық саясаты, қандастардың Шығыс Қазақстандағы демографиялық сипаты, 
қоныстануы, олардың жергілікті ортаға сіңісуі, күнделікті өмір сүруіндегі этномәдени 
бірегейлігі, бейімделу мәселелерін қарастырды (Карибаев, 2021). 

Қандастардың көші-қоны, бейімделу мәселелері шетелдік зерттеушілер еңбектерінен де 
көрініс тапты. Цюрих университетінің профессоры, неміс этнограф ғалымы Петер Финке 
Моңғолиядан келген қандастардың көші-қоны, бейімделуі жөнінде жазса (Fince, 2014), 
ғалымның түрік зерттеушісі Мелтем Сансакпен бірге «Migration and Risk Taking A Case Stadu 
from Kazakhstan» мақаласы 1991 жылдан бастап елге оралған этникалық қазақтардың жай-
күйі, олардың жергілікті ортаға бейімделу мәселелеріне қатысты шетелдік зерттеушілердің 
пайымдары мен тұжырымдары салыстырыла отырып жазылған, бұл да маңызды дерек бола 
алады (Fince, Sancak, 2012). Орта Азиядан келген қандастарымыздың мәдени өміріндегі 
ерекшеліктері жөнінде түрік зерттеушісі Isik Kuscu (Isik, 2012) өз еңбектерінде жан-жақты 
қарастырады. Ал, енді жалпы «репатриант» мағынасының теориялық және методологиялық 
аспектілерін талдаған еңбектер қатарына I. Svanberg (Сванберг, 2005: 211), H. Barcus,                                
C. Werner (Barcus, Werner,2010) еңбектерін атауға болады. Американдық зерттеуші Bhavna 
Dave (Bhavna, 2010) өзінің еңбегінде Қазақстандағы қандастар проблемасын мемлекеттің 
қазіргі этносаясаттың ажырамас бір бағыты десе, ал Rebhun Uzi (Rebhun, 2009) өз зерттеуінде 
қандастардың елге оралуы себептері мен олардың адаптациясындағы қиындықтар мен тиімді 
факторларды талдайды. 

 
Зерттеудің нәтижелері 
Қандастардың Шығыс Қазақстан өңіріне көші-қоны мен орнығу мәселелері 
Еліміз тәуелсіздік алғаннан кейін елдің деморграфиялық ахуалы шиеленісіп кетті. 

Көптеген басқа этнос өкілдерінің өз ата-мекеніне оралуы, сыртқы және ішкі көші-қонның 
жиілігі елдің әлеуметтік-экономикалық тұрақтылығына да әсер етті. 

1989–1991 жж. Шығыс Қазақстан халықтарының өсімі 3,1 % құраса, 1991–1993 жж.                                  
0,2 % азайды (Абенова, и др, 2020: 28–31). Оның себебі, табиғи өсімнің күрт төмендеуі және 
славян этностарының эмиграциясы еді. Тәуелсіздікке дейін аталған аймақта атап айтқанда 

Өскемен қаласында 1989 ж. санақ бойынша орыстар 65,9 % құрады (Итоги Всесоюзной, 1991: 
58–81). 1990 ж. басталған этникалық қазақтардың иммиграциясы еліміздің демографиялық 
ресурсына, әлеуетіне, қазақтардың үлес салмағының көбеюіне үлкен үлес қосты. Шығыс 
Қазақстандағы орыс халқының эмиграциясы мен қандастардың иммиграциясы қазақтар 
санының басым болуына қол жеткізді. Ал, 1997 жылы Шығыс Қазақстанға Семей облысының 
қосылуы нәтижесінде: қазақтар – 48,5 %, орыстар – 45,4 % болып, қазақ саны басым болды 
(Краткие итоги переписи, 1999: 103.). Бүгінде қазақтың санын көбейтіп, Қазақстан халқының 
шамамен 6 % құраған қандастар еліміздің демографиясына ықпал етіп, елдің әлеуметтік 
әлеуетін де көтеріп отыр. Н. Сұлтанмұратов: «Өткен ғасырдың тоқсаныншы жылдарындағы 
республика халқының елеулі азаюын ескере отырып, оралмандар қандай да бір дәрежеде 
жұмыс қолының қысқаруын өтеді. Тиісінше, бұл еңбек нарығының және жалпы экономиканың 
әлеуетін арттыруға ықпал етті...., еңбек күшіне деген қажеттілік артады», - деп жазды 
(Султанмуратов, 2017: 110). Қандастар елдің барлық аймақтарына қоныстанды. Әрине, олар 
көбіне сол өздері шекаралас аймақтарға, өздерінің тұрған жерлеріне табиғи-географиялық, 
климаттық жағдайлары ұқсас өңірлерге қоныстанды. Мысалы, Орта Азиядан келген 
қандастар еліміздің оңтүстік, оңтүстік-шығыс бөлігіне, Қытай, Моңғолия қазақтары шығыс 
өңірлерге қоныстануды қолайлы санады. Шығыс Қазақстанға көшіп келген 10 баласы бар                                  
80 жастағы Адыраш Моңголхан Моңғолияның Баян-Өлгей ауданынан 2010 жылы тарихи 
Отанына оралған. Оның мәліметінше, алғашында жергілікті тұрғындар өздерін «қытайлық», 
«моңғолдық» деп атаса қазір жақын араласып кеткендіктері сонша, бұрын тілдеріне моңғол 
тілі араласса, қазір орыс тілін араластырып сөйлейтіндіктерін айтады (ДЭЭ-материалы,                                                 
2024). 2000 жылдардың басында келген Қатиолла Қанке өздерінің елге оралуындағы негізгі 
себеп ол – ұрпағының ата-баба мекенінде өсіп-өніп, ұлттық болмысын сақтап қалу дейді. Олар 
өздерінің Қытайдың Алтай жақ жақ бөлігінде жақсы өмір сүргенін, оған қарамастан 
жастарымыз қытайланып кетпесін деп ата мекенге оралдық дейді. «Бастапқыда Зайсанда төрт 
жыл өмір сүргеннен соң, кейін Жармаға қоныс аудардық. Алғаш келгенде өмір сүру қиын 
болды Кейін балалар білім алып, жұмыс істей бастады», - дейді (ДЭЭ-материалы, 2024). 

Елде ішкі миграция қарқыны да жоғары болып, өңірдегі қазақтар тек қалалар ғана емес, 
сонымен қатар ел ішінде басқа аймақтарға да қоныс аударып отырды. Қандастар                                        
көші-қонының үдерісі жөнінде: «1999 жылы қазақ емес этностардың жоғары эмиграциясы 
(елден кетуі), қазақтардың табиғи өсуіне, этникалық репатрианттар ағыны есебінен қазақ 
халқының абсолютті өсуіне ықпал етті. Көптеген жылдар ішінде алғаш рет қазақтар өз елінде 
53,8 % шекті белгіні еңсеріп, сан жағынан басым этносқа айналды. Ұлттық бірегейлікті, 
егемендік пен тәуелсіздікті сақтаудың кепілі ретінде қазақтар санын сақтау және көбейту 
мәселесі алты онжылдықта, яғни ХХ ғасырдың 60-жылдарының ортасынан бастап өзекті 
болды», - деп жазды демограф ғалым Ғ. Алиев (Алиев, 2023: 127–135). Ю.Н. Гужвенконың 
зерттеуі бойынша тәуелсіздіктен кейін қалаға ығысқан қазақтар негізінен Семей қаласына 
шоғырлана бастады, себебі бұл жерде өндіріс орындарында мемлекеттік тілді                                     
білетіндерді қажет етті деген мәлімет берілген. Зерттеуші 1989 ж. санақпен 1999 ж. санақты 
салыстыра отырып, ауыл шаруашылығында жұмыс істейтін қазақтардың саны (45,9 % барлық 
қазақтар санынан) кемігенін, керісінше, титулды этностың мемлекеттік басқару саласында 
санының өскендігін (59,8 %), денсаулық сақтау саласында (55,9 %), білім саласында (49 %), 
қаржы қызметінде (41,7 %) артқанын, бірақ өнеркәсіп орындарында орыс халқының басым 
болғандығын айтады (Гужвенко, 2009b: 177). Иә, тәуелсіздіктің алғашқы жылдары ауыл 
халқының қаладан жұмыс іздеп қалаға ағылғанын жоққа шығара алмаймыз. Себебі,                                        
1990 жылдардан басталған модернизациялық үдеріс, ауыл шаруашылығындағы экономикалық 
құлдырау қазақтардың қалаға көші-қонын көбейтті. Ауылды жерлерде жұмыссыздық көбейді. 
1991 жылы ШҚО алыс шетелдерден 2164 этникалық қазақ келді. 2005 жылы 7381, 2007 ж. – 
7346, 2009 ж. – 7245 қазақ негізінен қытай Халық республикасынан келді. Ең аз келген жылы 
2015 жылы 54 қана қандас келді (Ушакова https://inbusines 17.06.19). Осы кезеңдерде елге 
оралған қандастарды тілдік барьері, кириллица үлгісіндегі жазу, т.б. себептермен байланысты 
қиындығын ескеріп, оларды негізінен қазақтар басым ауылдарға орналастырды.                             

Қазақстанға 1991–2002 жылдары келгендерді Шығыс Қазақстанның шағын қалалары мен 
поселок типтес елді-мекендеріне 488 қандас орналастырылды, бұл елге оралған қандастардың 
8,9 %-ын құрайды. Олар негізінен Зайсан, Шар, Аягөз, Шемонаиха қалалары және қалалық 
үлгідегі кенттер Молодежное, Белоусовкаға қоныстандырылды. (Уалтаева: 2005: 45). Сондай 
ақ, олар өңірдің басқа аймақтарында да, атап айтқанда Ұлан ауданында шамамен халықтың 23 
%, Үржар ауданында – 16 %, Жарма ауданында – 14 %, Семей ауданында – 10 %, Көкпекті 
және Зайсан аудандарында қандастар отбасыларының 7 %-ы қоныстанды. Мәліметтерден 
байқағанымыздай, қандастар Шығыс Қазақстан аймағының біраз елді-мекендеріне аяқ 
тіреген. Бірақ Өскемен қаласында қандастар отбасыларының тек 5 %-ы ғана қоныстанған. 
Олар негізінен қазақтар басым елді-мекендер Ұлан, Үржар, Жарма, Көкпекті және Зайсан 
ауданы мен Семей қаласына қоныстануды қалады (Гужвенко, 2010: 260–271). Ю.Н. Гужвенко 
өзінің зерттеуінде Шығыс Қазақстандағы этникалық қазақтардың саны 2002 жылдың                                    
1 қазанындағы ресми мәліметтер бойынша 1043 отбасы болғандығын жазса, А.С. Уалтаеваның 
мақаласында берілген мәліметі бойынша елге оралған қандастар 1068 отбасы яғни                                    
5017 этникалық қазақ, делінеді, бұл сәйкессіздік зерттеушінің осы жылдың 1 қазанына емес, 
2002 жылдың соңындағы санын көрсетумен байланысты болуы мүмкін», - деп пікір білдіреді                         
Ю.Н. Гужвенко (Гужвенко, 2009: 137). Тарихи Отанына оралған қандастарды әрине көбіне 
өкіметтік басқару органдарының нұсқаулылығымен өздерінің келген жағының географиялық 
климаттық жағдайы мен өмір сүру салтына ұқсас жергілікті ортаға қоныстандыруға 
бағыттады. Ендігі бір жағынан мемлекеттің оларға бөлінген қаржысы, мысалы тұрғын үй 
сатып алуға берілетін қаржы тек ауылдар мен шағын қаладан баспана сатып алуға ғана 
жететіндіктен олардың көпшілігі ауылдар мен қала типтес поселоктарға орналастырылды. 

Елге орала бастаған қандастардың Отанға көшіп келуін тиімді үйлестіру мақсатында 
2008 жылы «Нұрлы көш» бағдарламасын көтеріп, 2008 жылы 2 желтоқсандағы № 1126. 
қаулысымен 2009–2011 жылдарға арналған «Нұрлы көш» бағдарламасын бекітеді                                     
(Нұрлы көш, 2010). Бағдарламаның мақсаты елдің экономикасын көтеруге ықпалдаса алатын, 
еңбекпен қамтамасыз ете алатын жерлерге қандастарды қоныстандыру, әлеуметтік қолдауды 
күшейту, т.б. Мұның бәрі әрине шет елдердегі отандастарды елге көшіріп, бос қалған 
ауылдарды жан мен малға, мектептерді балаға толтыру, ауыл шаруашылығын қайта өркендету 
еді. Аталған бағдарлама бойынша тұрғын үйлер, тұтас бір елді-мекендер, атап айтсақ 
«Шығыс» ауылы, т.б. құрылды. Шығыс Қазақстанға көбіне Қытай және Моңғолия елдерінен 
келген қандастар орналасты. Ауылдағы 463 үйдің 300-ге жуығын «Нұрлы көш»                                          
бағдарламасы бойынша (2009–2011) Қытай мен Моңғолиядан келген иммигранттардың 
отбасылары құрады (Поправко, 2014: 206–216). 2023 ж. 30 маусымда № 280                                      
бұйрықпен «Халықтың қөші-қон» заңына 11 баппен өзгеріс енгізіліп, «Ата жолы» картасының 
ережелері бекітілді. Онда шет елдерде тұратын этникалық қазақ өзінің тарихи Отанына                                
келіп кәсіп ашу, бизнесін жүргізу үшін 10 жыл мерзімге, ҚР заңына сәйкес                                      
кәсіпкерлік қызметтермен айналысуына рұқсат береді (Об утверждении Правил 
предоставления карты «Ата жолы» для этнических казахов, проживающих за рубежом                                 
(Ata zholy, 2023). 

2011–2015 жж. репатриация саласында иммигранттар ағынының айтарлықтай төмендеп, 
деректерде 2014 жылы елге тек 8 мың оралман келсе, келесі жылы бұл көрсеткіш                                              
5 мың адамға дейін төмендеді. Мысалы, 2004–2008 жылдары жаңа қандастардың саны 439 
мың адамды құрады, яғни осы бес жылдық кезеңде жыл сайын орта есеппен 90 мыңға жуық 
қандас қоныс аударды. Бұл кезеңде ШҚО 14420 қандастардың отбасы тұрды, оның                                    
58 % жұмысқа жарамды, 28 % – оқушылар, 14 % зейнеткерлерді құрады (Репатрианты, 2014). 
Көші-қондағы мұндай айырмашылықтардың себептеріне келетін болсақ, 2011 жылдары 
мемлекет этникалық қазақтарды репатриациялау бағдарламасына өзгерістер енгізіп, қоныс 
аударушыларға берілетін квоталар мен түрлі ақшалай өтемақылар жүйесін                                           
азайтты. «Оралман» мәртебесін, ел азаматтығын алу ережелері де едәуір қатаңдатылып, 
төлқұжат алу үшін Қазақстанда кем дегенде бес жыл тұру керек. Маңызды                                         
жаңалық – қандастарды тек Үкімет белгілеген аймақтарда, яғни солтүстік                                        

облыстарға қоныстандыру шарты болды. Бұл шаралардың барлығы қандастар                                           
санының азаюына әкелді, бұл құбылыс Қазақстанның барлық аймақтарына ортақ болды. 

Мемлекеттің мұндай әрекеттері иммиграцияны жасанды шектеу еді. Кейін мемлекет өз 
ұстанымын өзгертіп, қандастардың келуін жеңілдететін жаңа толықтырулар енгізді. Сонымен, 
енді оларға қоныстану аймағын таңдау құқығы қайтарылды, азаматтық алу мерзімі бір жылға 
дейін қысқарды. Нәтижесінде 2016 жылы жаңа қоныс аударушылар саны күрт өсті: 
республикаға 34 мыңға жуық оралман келді (Султанмуратов, 2017). 2017 жылы аймаққа                                
1007 адам, 2018 жылы 459 адам қандастар келді. Жыл сайын аймаққа Қытай Халық 
Республикасынан келген қандастардың жалпы санының 80 %-ы келеді. Өскеменге жақын 
жерде қандастар үшін арнайы Шығыс кенті салынды. Олар мал шаруашылығы дамыған 
Үржар, Тарбағатай, Зайсан аудандарына, Өскеменге қоныстандырылды (Ушакова, 2019). 
ШҚО жұмыспен қамтуды үйлестіру және әлеуметтік бағдарламалар басқармасының деректері 
бойынша 1991 жылдан 2018 жылға дейін Шығыс Қазақстанға 18 027 оралман отбасынан                                    
61 014 адам қоныс аударды. Оның 29173 ер адам және 30854 әйел адам болды (Ушакова, 2019). 

ШҚО келген иммигранттардың санын 2015–2019 жж. аралығында қарайтын болсақ, 
жалпы облысқа 2015 жылы 708 адам келген, оның 306 Өскемен қаласына, 114 Семей қаласына, 
онан кейін Ұлан ауданымен Алтай ауданына қоныстанған. Бірақ олар 2016 жылы азайған 
(618), ал қалған жылдары көбейе түскен. Мәселен, 2017 ж. ШҚО – 811, 2018 ж. – 687.,                                    
2019 ж. – 628 адам. Келген адамдардың негізгі бөлігі сол әдеттегідей Өскемен қаласы мен 
Семейге көбірек орналасқан (Демографический ежегодник, 2020: 129). 

Ал, 2019 жылдың 1 маусымында облысқа 58 адамнан тұратын 39 этникалық қазақ отбасы 
тарихи отанына келген. Оның 22 отбасынан 37 адам ҚХР, Моңғолиядан – 14 отбасыдан                                                 
18 адам, Өзбекстаннан – үш отбасы адам келген. 2019 ж. ШҚО бойынша 595 оралманды 
қайтару бойынша квота бекітілді. Көші-қон бөлімінің бас маманы Дана Қабдуллина                                   
2019 жылғы 1 қаңтардан бастап маусымға дейін 13 оралман келіп, тұрақты жұмысқа 
орналастырылды, - дейді О. Ушакова (Ушакова https: //inbusines 17.06.19). 

ҚР Еңбек және әлеуметтік қорғау министрлігі 2023 жыл алдыңғы жылдарға қарағанда 
қандастарды көбірек қабылданғанын мәлімдеді. Өңірлік квотаны 500-ден астам адамға 
ұлғайту туралы шешім қабылдануына байланысты 8652 қоныс аударушы келді.                                            
Бұл 2022 жылғы келушілермен салыстырғанда 566 адамға артық еді (Как кандасы влияют на 
настроения в Казахстане (Kak kandasy, 2023). 

ҚР Үкіметі қандастар мен қоныс аударушыларды оңтайлы қоныстандыру мақсатында 
оларды солтүстік аймақтарға қоныстандыру жүйесін айқындап, бүгінде сол бойынша 
жүйелендірілуде. Осы себепті тарихи отанына көшіп, келген қазақтарды белгілі бір 
аймақтарға ғана қоныстандыра алады. Мәселен, 2023 жылға қоныстандыру жоспары бойынша 
Солтүстік Қазақстан облысына 138 адам, Абай облысына – 196, Шығыс Қазақстанға – 239 
адам, Ақмолаға – 270, Павлодарға – 932 адамды орналастыру жоспарланған (Как кандасы 
влияют на настроения в Казахстане (Kak kandasy, 2023). 2024 жылға квотамен 9483 адам 
қабылданады, бұл 2023 ж. салыстырғанда 554 адамға артық. Соның ШҚО – 372,                                          
Абай облысына 255 адамға квота берілген (Қандастарды, 2024). 

2024 жылдың 1 желтоқсандағы Еңбек және халықты әлеуметтік қорғау министрлігінің 
мәліметі бойынша қазақ еліне 1 млн. 144,9 мың этникалық қазақ оралған (Қалшабаева, 
Сейсенбаева, 2024: 126). Қорыта келгенде ШҚО этнодемографиялық үдерісі біркелкі болған 
жоқ, оған себеп, Шығыс Қазақстан облысына Семей облысының қосылуы. Бұл жағдай Шығыс 
Қазақстан облысындағы қазақтардың үлес салмағын біраз арттырса, екіншіден басқа ұлт 
өкілдерінің сыртқы көші-қонын жеделдетті. Сондай ақ, ішкі облысаралық, ауданаралық                                            
көші-қонның да жоғары болды. Мұнан басқа өңірдің халық санын көбейтуде қандастардың да 
үлесі бар екендігін және естен шығармауымыз керек. 

Бейімделуіндегі қиындықтар мен оңтайландыру мәселелері 
Шет елдердегі қазақтар тарихи Отанға оралғаннан бастап иммигранттар мен жергілікті 

тұрғындар арасындағы әлеуметтік, мәдени және білім беру саласындағы айырмашылықтар 
көбейді. Әсіресе алыс шет елдерден келген қандастардың қоғамға бейімделуі, қалаларда 

әлеуметтенуі қиындау жүрді. Біріншіден, Шығыс Қазақстандағы орыс тілінің басымдығы, бұл 
жергілікті ортаға бейімделу мен өзара қарым-қатынаста қиындықтар туғызды. Қиындықтың 
бірі тіл кедергісі, мәселен, олар жазбаша қазақ тілін білмеді, олар үшін орыс тілі мүлдем бөтен 
шет тілі деп есептелді. Оның үстіне олардың этникалық менталитетінің де өз ерекшелігі 
болды. Сондықтан оларда «неге, мен қазақ бола тұра орыс тілінде сөйлеуім керек, неге мен 
ана тілімде жауап бере алмаймын» деген қоғамға ішкі қайшылық тұрды. Екіншіден, тілді жетік 
білмегендіктен өзінің құқығын дұрыс білмеуі, компьютерлік техникамен жұмыс істеу 
дағдыларының нашарлығы, жұмысқа орналасуда қиындық тудырды. 

Е.В. Тарасова репатрианттарды жергілікті ортаға бейімдеумен әлеуметтендіруде 
мынадай өзекті проблемаларды ескеру қажеттігін айтады. Біріншіден, тілдік кедергі (барьер), 
әсіресе Қытайдан келген қандастарда айқын. Олар қазақ жазуын меңгермегендіктен 
Қазақстанда жоғары оқу орындарында оқуға мүмкіндікті шектеді, орыс тілін жақсы 
білмегендіктен жергілікті ортаға бейімделуін қиындатады. Екіншіден, еңбек нарығындағы 
бәсекеге қабілеттіліктің төмендігі және әлеуметтік ұтқырлықтың болмауы, жұмысқа 
орналасуға байланысты қиындықтар. Бұл тұрғыда оралмандардың жағдайы басқа ауыл 
халқының ұстанымдарына ұқсас болды. Үшіншіден қандастарға берілген жерлердің өзі қол 
жетімділігі қиын, ыңғайлы емес жерлерде және көбінесе тозуға ұшыраған аграрлық 
аудандарда болуы, - деп көрсетеді (Тарасова, 2002: 85). Осындай қарама-қайшылық 
қандастардың жергілікті ортаға бейімделуін қиындатты. Сондықтан да бастапқыда 
келгендердің кейбірі қайта көшіп кеткендер де болды. Мұсабаев өз зерттеуінде Моңғолиядан 
көп балалы отбасылар келгенін, оларға әлеуметтік жәрдем-төлемдер берілгенімен, кедейлік 
шегінде болып, еңбекке жарамды отбасы мүшелерінің жалпы санының 90 %-ы жұмыссыздар 
болған. Бұл жағдайдың негізгі себептері қандастардың өз құқықтарын білмеуі, жергілікті 
атқарушы органдар өкілдерінің немқұрайлылығы, бюрократиялық кедергілердің болу 
мүмкіндігі жөнінде нашар хабардар болуынан да деп көрсетеді (Мусабаев, 2006: 42). 

Шығыс Қазақстан аймағындағы облыстық, аудандық, жергілікті әкімшілік ұжымы 
қандастарға барынша жан-жақты көмек көрсетіп, қолдау білдірді. А. Жанбосинова,                                             
М. Карибаевтың зерттеулері бойынша 2009–2014 «Семей қаласындағы қандастарды бейімдеу 
және әлеуметтік интеграциялау орталығы» жұмыс істеді. Орталықтың есептік құжаттарына 
сәйкес 22920 қандастарға 24057 консультациялық және бейімдеу қызметтері тартылды. 
Орталықтың қызметі аясында 5586 қандастарға 6397 рет кеңес берілді. Сонымен қатар 
олардың 101 адамы жұмысқа орналастырылса, 196 адамы ҚР азаматтығын, 1037 адам 
әлеуметтік көмек, 103 адамға жер телімдерін, 929 адам тұрақты тұру мәртебесін, 537 адам 
қандас куәлігін алды. Мұнан басқа 578 адам әлеуметтік төлем алса, жобаларды дайындағаны 
үшін 15 адамға көмек беріліп, 282 адамның тұрғын үй мәселелерін шешкен. Қандастардың 
бейімделуін тиімді шешу мақсатында қазақ, орыс тілдері курстары, компьютерлік сауаттылық, 
Зайсан, Үржар аудандарында және Шығыс ауылында 2000 оралманға арналған тренингтік 
топтар құрылды. Осындай шаралардың нәтижесінде аймақтағы қандастардың 90 %-дан 
астамы коммуникативтік дағдылар мен құжаттарды толтыру техникасын игерді. Орталық 
қызметкерлері 293 қандастар үшін кәсіпкерліктің негізі аясында 9 білім беру семинарын 
өткізді. Білім беру курстары Шығыс Қазақстан облысының оралмандар көп қоныстанған 
аудандарында, мысалы, Үржар, Зайсан, Тарбағатай, Ұлан аудандарында, сондай-ақ Семей, 
Курчатов қалаларында ашылды. Ауылдық жерлердегі мектептер курстық дайындықтың 
орталық буынына айналды, білім беру өкілдері өте маңызды рөл атқарды (Жанбосинова, 
Карибаев 2019: 139–141). 

ШҚО ауылындағы 463 үйдің 300-ге жуығын (2009–2011 жж.) «Нұрлы көш» 
бағдарламасы бойынша Қытай мен Моңғолиядан келген иммигранттардың отбасылары 
құрады. «Жұмыспен қамту – 2020» бағдарламасы бойынша шағын ауылдардан көшіп 
келгендерге де баспана бөлінді (Поправко, 2014: 206–216). 

Көші-қон департементтерінің мәліметінше, квотаға құжаттар тапсырған барлық 
қандастардың 100 % мемлекеттен алғашқы әлеуметтік көмектерін алды. Ол бойынша отбасы 
мүшелерінің санына байланысты әр адамға 35 АЕК (88375 теңге) мөлшерінде, көшіп келу 

шығынына және 12 ай ішінде тұрғын үйді жалға алғаны үшін қаражат бөлініп, қамтамасыз 
етілді. Мұнан басқа ШҚО бойынша Ауыл шаруашылығын қаржылай қолдау қорының 
филиалдары да оларды қаржыландыруды ұмытпады. Қандастар нәтижелі жұмыспен қамту 
және жаппай кәсіпкерлікті дамыту бағдарламасы «Еңбек» бойынша да өтінім берді                              
(Ушакова, 2019). 

Келген қандастарды әлеуметтік жағынан қолдаумен қатар, олардың өз кәсіптерін ашып, 
не ауыл шаруашылығымен айналысуына барлық жағдай жасалды. Мәселен, Шығыс Қазақстан 
бойынша Ауыл шаруашылығын қаржылай қолдау қорының қолдауымен «Еңбек» 
бағдарламасымен нәтижелі жұмыспен қамтуды және жаппай кәсіпкерлікті дамыту 
бағдарламасын іске асыру жағдайында көптеген елге оралғандар мал шаруашылығымен 
айналысуға мүмкіндік алды. Қазақстанда 2020 ж. іске қосылған жол картасы дарынды 
қолөнершілерге өз бизнесін ашуға мүмкіндік берді. Шығыс Қазақстанда этникалық 
оралмандар былғарыдан жасалған бұйымдар – аяқ киім, белбеулер, аксессуарлар, киіз және 
киіз, ағаш – киім, ойыншықтар, зергерлік бұйымдар, тұрмыстық бұйымдар және т.б. жасай 
бастады. (Қайсар, Құрманғазинова: Кандасы (Алмас, Құрманғазинова, 2023) 

Қандастардың тез бейімделуіне түрлі орталықтар жұмыстар атқарды. Шығыс 
Қазақстанда ұйымдастырылған курстар қандастарды қазақстандық қоғамға тез бейімдеуге 
және ықпалдастыруға бағытталған. Курстар бейімделу білімдерінің жиынтығын игеруге, атап 
айтқанда жиі қолданылатын бланкілерді толтыруға дағдыларын қалыптастыру. Олар үшін ең 
маңыздысы жергілікті халықтармен сіңісу, менталитетін түсіну және оған стратегиялық 
бейімделу маңызды болды. 

 
Қорытынды 
Жалпы алғанда, 1990 жылдары халықтың этнодемографиялық құрылымының сипаты, 

1997 жылы қалалардың этникалық құрамының өзгеруімен Семей және Шығыс Қазақстан 
облыстарының біріктірілу нәтижесінде, орыс тілді халықтың эмиграциясымен, ауыл-қала 
бағыты бойынша ауыл халқының қалаға көші-қонының өсуімен сипатталады. Бұл әрине 
Шығыс Қазақстан өңірінен орыс тілді халықтардың көшіп кетуімен, қандастардың келуімен 
сипатталады. Ал, 2000 жылдан бастап Шығыс Қазақстан облысына 50 мыңға жуық                                  
қандас-шетелде тұратын этникалық қазақтар көшіп келді. Олардың көпшілігі Моңғолия мен 
Қытайдан келген қазақтар. Олардың көпшілігі Үржар, Ұлан, Зайсан және Тарбағатай 
аудандарына, сондай-ақ облыс орталығы-Өскеменге қоныс аударды. Мұнда сонымен қатар 
көптеген қоныс аударушылар отбасылары тұратын мемлекеттік қоныс аудару бағдарламасы 
аясында типтік қалашық салынды. Көптеген қандастар жаңа жерде өмір сүруге дағдыланған, 
мұнда бизнесті бастап, жұмысқа орналасып, отбасылар құрды. 2011–2016 жж. дейінгі 
қандастардың көші-қоны елдегі кейбір қабылданған құжаттарға байланысты бәсеңдегенмен, 
бірақ қандастардың елге деген сағынышы басылмады. Қабылданған заңнамалық актілердің 
мәселен, азаматтық алу, қалаған жеріне қоныстана алмау, ар жақтан сотталмағандығы туралы 
қағаздар әкелу, т.с.с. пункттерді алып тастағаннан кейін 2016 жылы қоныс аударушылар саны 
күрт өсті. Енді елге келіп жатқан қандастар қонысын өздерінің қалаған жеріне таңдай алатын 
болды. Міне, осы жағдайлар олардың квотамен де онсыз да ата мекенге оралуына жол ашты. 

Жалпы қорыта келгенде Үкіметтің бағдарламалық құжаттары, оның ішінде ҚР-ның 
этникалық қазақтарды тарихи отанына қайтару туралы заңнамалық актілер мен 
тұжырымдамалары қандастардың қазақстандық қоғамға қарқынды ықпалдасуына әсер етті. 
Шығыс Қазақстанда қандастардың елге тезірек интеграциялануын қамтамасыз ету үшін 
мемлекеттік тіл – қазақ тілі мен ұлтаралық қарым-қатынас тілі – орыс тілін оқыту үшін арнайы 
курстарды ұйымдастыру қажет. Сонымен қандастардың Шығыс Қазақстанға қоныстануы 
өңірдің демографиялық өсімін арттырумен қатар, кезінде славян тілдес халықтардың 
көптігімен сипатталатын өңірде қазақтардың басым болуына әкелді. 

